
ГАЗЕТА «ЗВЯЗДА» ЯК ПРАДМЕТ НАВУКОВЫХ ДАСЛЕДАВАННЯЎ

Прааналізаваны навуковыя даследаванні газеты «Звязда» – нацыянальнага перыядычнага выдання Беларусі, якое 
вядзе свой летапіс са жніўня 1917 г. Гісторыя газеты, асаблівасці яе функцыянавання ў розныя перыяды станаўлен
ня беларускай дзяржаўнасці, спецыфіка адлюстравання ў публікацыях канкрэтнай праблематыкі цікавяць як тэарэ
тыкаў (філолагаў, гісторыкаў), так і практыкаў (журналістаў). Развіццё газеты ў XXI ст. уваходзіць у сферу інтарэсаў 
даследчыкаў медыясферы. Унікальная гісторыя выдання, спалучэнне класічных традыцый журналістыкі і сучасных 
медыяінавацый, беларускамоўны кантэнт вылучаюць газету «Звязда» на айчынным медыярынку, даюць падставы 
для далейшага навуковага асэнсавання і аналізу. 

Ключавыя словы: журналістыка; сродкі масавай інфармацыі; газета «Звязда»; гісторыя айчыннай журналістыкі; 
навуковае даследаванне. 

Проанализированы научные исследования газеты «Звязда» – национального периодического издания Беларуси, 
которое ведет свою летопись с августа 1917 г. История газеты, особенности ее функционирования в разные перио-
ды становления белорусской государственности, специфика отражения в публикациях конкретной проблематики 
интересуют как теоретиков (филологов, историков), так и практиков (журналистов). Развитие газеты в XXI в. входит 
в сферу интересов исследователей медиасферы. Уникальная история издания, сочетание классических традиций жур-
налистики и современных медиаинноваций, белорусскоязычный контент выделяют газету «Звязда» на отечественном 
медиарынке, дают основания для дальнейшего научного осмысления и анализа. 

Works of scientific research which subject is newspaper «Zvyazda», a national periodical of Belarus since August 1917, have 
been analysed. The newspaper history, the features of its operation during various periods of the Belarusian statehood forma-
tion, features of examining specific issues in the publications are of interest to both philologists, historians, and hands-on 
journalists. The newspaper development in the 21st century is part of interest of researchers of the media sphere. The unique 
history of the publication, the combination of classical traditions of journalism and modern media innovations, the content 
in the Belarusian language, all this sets newspaper «Zvyazda» apart in the domestic media market, provides the relevant basis 
for further scholarly elaboration and analysis. 

Уводзіны

1Зерницкий М. С. Газета «Звезда» в период подготовки и проведения Октябрьской социалистической революции в Бело-
руссии : автореф. дис. … канд. ист. наук : 07.00.02. Минск, 1949. С. 23. 

Найстарэйшае перыядычнае выданне краіны – га-
зета «Звязда» – значна часцей, чым іншыя друкава
ныя сродкі масавай інфармацыі, станавілася аб’ектам 
і прадметам даследаванняў. Вучоныя-гуманітарыі 
(філолагі, палітолагі, сацыёлагі), гісторыкі-архівісты, 
журналісты-практыкі ў кандыдацкіх і доктарскіх 
дысертацыях, манаграфіях, навукова-папулярных 
выданнях, творах мемуарнай літаратуры, кнігах 
публіцыстыкі, артыкулах і дакладах на навукова-
практычных канферэнцыях аналізавалі гісторыю га
зеты, яе тэматычныя, жанравыя і структурна-функ
цыянальныя асаблівасці, жыццёвы і творчы шлях 

супрацоўнікаў рэдакцыі. Усе гэтыя работы маюць не
сумненную навуковую, даследчую і гісторыка-даку
ментальную каштоўнасць. Нават з пункту гледжання 
XXI ст., улічваючы, што доступ да дакументаў быў 
абмежаваны, як і гарызонт ведаў пра канкрэтныя 
перыяды, відавочна, што прадстаўленыя ў тагачас
ных матэрыялах даныя ўяўляюць рэальную фактала
гічную базу для тэорыі, метадалогіі і гісторыі журна
лістыкі. Нягледзячы на тое што ў архівах адкрыліся 
многія папкі з грыфамі «сакрэтна» і «зусім сакрэт-
на», падобныя даследаванні для свайго часу былі 
актуальнымі, запатрабаванымі і абгрунтаванымі. 

Вынікі і іх абмеркаванне

Адным з першых гісторыю газеты «Звязда» ана
лізаваў кандыдат гістарычных навук, дацэнт факуль
тэта журналістыкі Беларускага дзяржаўнага ўнівер
сітэта М. С. Зярніцкі, які ў даваенны час зʼўляўся 
дырэктарам Камуністычнага інстытута журналістыкі 
імя С. М. Кірава. Даследчык прысвяціў газеце шэ-
раг манаграфій і навуковых артыкулаў, але найперш 
гэта выданне стала аб’ектам яго кандыдацкай дысер
тацыі «Газета “Звязда” ў перыяд падрыхтоўкі і пра
вядзення Кастрычніцкай сацыялістычнай рэвалю
цыі ў Беларусі», якую ён абараніў у 1949 г. У рабоце 
прадстаўлены этапы стварэння і дзейнасці першай 
штодзённай бальшавіцкай газеты краіны, на кан
крэтных фактах абгрунтавана значэнне друкава
нага органа ў працэсе падрыхтоўкі і правядзення 
Кастрычніцкай сацыялістычнай рэвалюцыі. У асно-
ве дысертацыі ляжаць нумары выдання за 1917 г. 
Іх аналіз паказаў, якія пытанні ўздымала на сваіх 
старонках тагачасная газета «Звязда», і даў падставы 

высветліць яе функцыі як калектыўнага прапаганды-
ста, агітатара і арганізатара. Аўтар звяртае ўвагу на 
тое, што «гісторыя “Звязды” паўстае перад намі як 
гісторыя развіцця і распаўсюджвання бальшавіцкіх 
ідэй у Беларусі ў 1917 г.»1 (тут і далей пераклад наш. – 
В. К.). Салідарызуемся з М. С. Зярніцкім у тым, што 
нумары газеты за 1917 г. з’яўляюцца летапісам ге
раічных перамог бальшавікоў падчас рэвалюцыі. 

У манаграфіі М. С. Зярніцкага «Газета “Звязда” 
ў барацьбе за перамогу Кастрычніцкай рэвалюцыі 
ў Беларусі» (1957), акрамя іншага, асвятляецца сітуа
цыя на Заходнім фронце, акрэсліваюцца традыцыі 
бальшавіцкага друку, характарызуецца абстаноўка 
ў рэспубліцы напярэдадні і падчас Лютаўскай бур-
жуазна-дэмакратычнай рэвалюцыі. Асаблівы акцэнт 
робіцца на ўмовах стварэння газеты «Звязда» ў вельмі 
нестабільны перыяд у гісторыі краіны: «К гэтаму часу 
рэвалюцыйны рух у Беларусі і на Заходнім фронце 
набыў такі размах, што абмежавацца ранейшымі 

формамі агітацыі ўжо было нельга. Патрэбны быў 
друкаваны партыйны орган. Неабходнасць стварэн-
ня газеты настойліва дыктавалася ўсёй палітычнай 
абстаноўкай. Было відавочна, што прыцягнуць на 
свой бок двухмільённую салдацкую масу, якая зна
ходзілася ў часцях Заходняга фронту, без сваёй га-
зеты не ўдасца, тым больш што Часовы ўрад і штаб 
Заходняга фронту сачылі за тым, каб петраградскія 
і маскоўскія бальшавіцкія газеты не пранікалі на 
фронт» [1, с. 20]. М. С. Зярніцкі аналізуе ролю выдан-
ня ў барацьбе за ажыццяўленне рашэнняў VI з’езда 
КП(б) Беларусі, што прадугледжвала падрыхтоўку 
ўзброенага паўстання і дасягненне тых мэт, якія 
ставіла перад сабой Кастрычніцкая сацыялістыч
ная рэвалюцыя, – звяржэнне капіталістычнага ладу 
і ўстанаўленне дыктатуры пралетарыяту. Увага су
працоўнікаў газеты была накіравана на прапаган-
ду нацыянальнай палітыкі бальшавікоў. Функцыя 
друкаванага органа, якая заключалася ў агітацыі да 
ўзброенай барацьбы за звяржэнне Часовага ўрада 
і захопу ўлады Саветамі, з’яўлялася вызначальнай 
у яго рэдакцыйнай палітыцы падчас кастрычніка 
1917 г. 

Даследаванне дзейнасці газеты «Звязда» М. С. Зяр
ніцкі працягнуў у  манаграфіі «Беларускі савецкі 
друк у гады замежнай ваеннай інтэрвенцыі і Грама
дзянскай вайны (1918–1920 гг.)» (1963). Аналізуючы 
ўплыў партыйна-савецкага друку БССР на ідэала
гічнае выхаванне і мабілізацыю народа на барацьбу 
супраць замежнай ваеннай інтэрвенцыі і ўнутранай 
контррэвалюцыі, аўтар абмежаваўся вывучэннем 
гісторыі дзвюх рэспубліканскіх газет – выданняў 
«Звязда» і  «Савецкая Беларусь» (апошняе пачало 
выходзіць у 1920 г. як орган Ваенна-рэвалюцый
нага камітэта ССРБ, спыніла выпуск у 1933 г.). Змест 
газеты «Звязда» таго часу характарызуе беларускі 
савецкі друк 1918–1920 гг. У лютым 1918 г. яе рэ
дакцыя была эвакуіравана ў Смаленск, дзе ў сакавіку 
аднавіла сваю дзейнасць. У гэты перыяд газета з’яў
лялася органам Паўночна-Заходняга абласнога ка
мітэта РКП(б) і Смаленскага камітэта РКП(б). Эва-
куацыя, а таксама змена выдаўца не перашкодзілі 
ёй аператыўна і рэгулярна асвятляць барацьбу са-
вецкага народа з інтэрвентамі і белагвардзейцамі. 
М. С. Зярніцкі спыняецца на канкрэтных публіка
цыях, што характарызуюць напружанае становіш
ча Заходняй Беларусі ў гады Грамадзянскай вайны. 
У газеце расказвалася аб сутычках паміж прадстаў
нікамі сялянства і немцамі, цяжкіх умовах, у якіх 
апынулася насельніцтва акупаваных тэрыторый, 
выкрывалася хлуслівая палітыка нямецкай прапа
ганды. Як заўважае аўтар, выданне «змяшчала ін
фармацыйныя паведамленні, карэспандэнцыі і ар
тыкулы, што сведчылі аб значнай рабоце, якая 

2Булацкий Г. В. Газета «Звезда» – боевой помощник Коммунистической партии Белоруссии в борьбе за выполнение вто-
рого пятилетнего плана республики в области промышленности и сельского хозяйства (1933–1937 гг.) : автореф. дис. … канд. 
ист. наук : 07.00.02. Минск, 1954. С. 21.

праводзілася ў неакупаванай часці вобласці з мэ-
тай умацавання пачатку савецкай дзяржаўнасці» 
[2, с. 17]. Менавіта газета «Звязда» адной з першых 
абвясціла аб стварэнні БССР. Гэта найважнейшае па
літычнае рашэнне паўплывала на змены і ў яе рэ
дакцыйнай дзейнасці – са студзеня 1919 г. выданне 
пачало выходзіць як орган ЦК КП(б) Беларусі. 

У 1954  г. кандыдацкую дысертацыю «Газета 
“Звязда” – баявы памочнік Камуністычнай пар
тыі Беларусі ў барацьбе за выкананне другога пяці
гадовага плана рэспублікі ў галіне прамысловас
ці і сельскай гаспадаркі (1933–1937 гг.)» абараніў 
Р. В. Булацкі – адзін з заснавальнікаў нацыянальнай 
школы журналістыкі, педагог, гісторык і публіцыст. 
У  рабоце адлюстравана садзейнічанне выдання 
развіццю актыўнасці і ініцыятыўнасці насельніц
тва ў авалоданні тэхнікай, павышэнню вытворчасці 
працы, паляпшэнню якасці прадукцыі і зніжэнню 
яе сабекошту. Даследчык прааналізаваў публіка
цыі газеты «Звязда» з 1933 па 1937  г., на аснове 
чаго ахарактарызаваў яе крокі па арганізацыйна- 
гаспадарчым і палітычным умацаванні калгасаў 
Беларусі на завяршальным этапе калектывізацыі, 
пашырэнні сацыялістычнага спаборніцтва паміж 
працаўнікамі, рэканструкцыі сельскай гаспадаркі 
рэспублікі. Як слушна заўважае аўтар, «…ва ўсіх гэ-
тых дасягненнях значную ролю сыграла “Звязда”. 
Яе старонкі ў гады другой пяцігодкі ўяўляюць сабой 
жывую карціну, летапіс барацьбы і перамог белару-
скага народа, які ў цесным саюзе з усімі брацкімі 
народамі СССР змагаўся за завяршэнне будаўніцт
ва сацыялізму ў нашай краіне»2. Дадзеная навуко-
вая работа сведчыць аб уплыве савецкага друку, 
у прыватнасці газеты «Звязда», на ключавыя пра-
цэсы, якія адбываліся ў грамадстве. 

Пад кіраўніцтвам Р. В. Булацкага ў 1967 г. удзель
нік вайны, адзін з заснавальнікаў кафедры тэорыі 
і практыкі тэлебачання і радыёвяшчання факультэ-
та журналістыкі БДУ М. Е. Дастанка абараніў канды-
дацкую дысертацыю «Газета “Звязда” ў гады Вялі
кай Айчыннай вайны (чэрвень 1941 – май 1945 гг.)». 
Аналізуючы выданне, якое выходзіла ва ўмовах ва-
еннага часу, аўтар паказаў істотную ролю бальша
віцкага друку ў гераічнай барацьбе супраць ворагаў. 
Упершыню ў навуковы зварот даследчык увёў дэталі 
дзейнасці газеты «Звязда» ў акупаваным Мінску 
і партызанскай зоне Любанскага і  іншых раёнаў 
Мінскай вобласці, ацаніў уклад канкрэтных людзей 
у ажыццяўленне выпуску нумароў у найцяжэйшых 
абставінах. М. Е. Дастанка звяртае ўвагу на тое, што 
«…уся наша прэса ў гады Вялікай Айчыннай вайны 
была грознай зброяй у барацьбе за разгром нямецка-
фашысцкіх захопнікаў. З яе старонак гучаў палымяны 
голас камуністычнай партыі, які заклікаў народы на-

шай неабсяжнай Радзімы да мужнасці і стойкасці, да 
мабілізацыі ўсіх сіл на разгром ворага. Са дня ў дзень 
наш друк усяляў у сэрцы савецкіх людзей непахісную 
веру ў перавагу нашай правай справы, тлумачыў 
справядлівы, вызваленчы характар барацьбы Савец-
кага Саюза супраць фашызму»3. Падчас вывучэння 
дзейнасці выдання даследчык абагульніў вопыт пад-
польнай журналістыкі 1941–1944 гг., які з’яўляецца 
ўнікальным фактам не толькі айчыннай, але і сусвет-
най гістарыяграфіі. У аснову дысертацыі пакладзены 
дакументальныя матэрыялы, у тым ліку нумары га-
зеты «Звязда» даваеннага, падпольнага і пасляваен-
нага перыядаў, якія ўжо на момант напісання работы 
былі рэдкімі экзэмплярамі і захоўваліся выключ-
на ў фондах архіваў. Аўтар ахарактарызаваў уклад 
выдання ў мабілізацыю працоўных на ўдзел у за-
вяршальным этапе вайны, а таксама ў аднаўленне 
і далейшае развіццё разбуранай ворагам народнай 
гаспадаркі, ліквідацыю ідэалагічных наступстваў 
нямецка-фашысцкай акупацыі. Ён прааналізаваў 
газетныя жанры, асаблівасці мовы і  стылю пуб
лікацый, апісаў умовы работы рэдакцыі, метады 
і формы распаўсюджвання нумароў. М. Е. Дастанка 
падкрэслівае, што газета «Звязда» – «…адзіная рэс
публіканская газета краіны, якая выходзіла ў гады 
Вялікай Айчыннай вайны на працягу доўгага перыя
ду ў тыле ворага. Ёй належыць ганаровае месца ся-
род усяго партыйнага і партызанскага падпольнага 
друку. Вывучэнне дзейнасці “Звязды” ў гады вайны 
дае яркае ўяўленне аб ролі савецкага друку ў разгро-
ме нямецка-фашысцкіх захопнікаў»4. Такое даскана-
лае даследаванне гісторыі газеты ваеннага перыяду 
апраўдана ў тым ліку беспрэцэдэнтным подзвігам 
журналістаў-падпольшчыкаў. 

Манаграфія «Газета “Звязда” ў гады Вялікай Ай
чыннай вайны (чэрвень 1941 – май 1945 гг.)» (1970), 
якую М. Е. Дастанка напісаў на аснове сваёй ды
сертацыі, з’яўляецца дакументальным сведчаннем 
вялікай ролі падпольнага друку ў барацьбе з нямецка-
фашысцкімі захопнікамі, мужнасці супрацоўнікаў 
рэдакцыі ў перыяд баявых дзеянняў і татальнага 
знішчэння мірнага насельніцтва Беларусі. Да шы-
рокай грамадскасці аўтар данёс унікальныя факты, 
якія тычацца газеты «Звязда» ваеннага часу, прывёў 
успаміны журналістаў-падпольшчыкаў. Матэрыя-
лы з асабістага архіва даследчыка дапаўняюць кнігу 
малавядомымі дэталямі з гісторыі партызанскага 
руху, а шматлікія вытрымкі з газетных публікацый – 
багатымі звесткамі. Прааналізаваўшы нумары вы-
дання за 1941–1945 гг., апісаўшы складаныя ўмовы, 
у якіх стваралася газета, М. Е. Дастанка падкрэсліў, 
што ёй належыць асаблівае месца ў гісторыі пад-

3Достанко Н. Е. Газета «Звязда» в годы Великой Отечественной войны (июнь 1941 – май 1945 гг.) : автореф. дис. … канд. 
ист. наук : 07.00.02. Минск, 1967. С. 4.

4 Там жа. С. 33. 
5Булацкі Р. В., Говін С. В., Сачанка І. І. Гісторыя беларускай журналістыкі : вучэб. дапам. Мінск : Выд-ва Беларус. дзярж. 

ун-та, 1979. 432 с.

польнага друку Беларусі. Як слушна заўважае на-
вуковец, газета «Звязда» «…не толькі асвятляла ге
раічную, мужную барацьбу беларускага народа, але 
і актыўна ўплывала на ход гэтай барацьбы, была на-
роднай трыбунай. <…> “Звязда” ваеннага часу – ба-
гатая скарбонка вопыту партызанскай барацьбы, 
жывы летапіс баявых і мужных спраў беларускага на-
рода, праўдзівая гісторыя нашай агульнай перамогі 
над ворагам» [3, с. 188–189]. Дзейнасць газеты ў га
ды Вялікай Айчыннай вайны – унікальны факт у гіс
торыі айчыннай журналістыкі, аналагаў якому няма 
ў свеце. 

Сістэма партыйна-савецкага друку Беларусі на 
ўсіх этапах свайго развіцця адлюстравана ў кнізе 
С. В. Марцалева «Друк Савецкай Беларусі (гістарыч
ны нарыс)» (1967). Доктар гістарычных навук па-
драбязна апісаў працэс стварэння газеты «Звязда» 
(тады – «Звезда»), выпуск якой, паводле меркаван-
ня аўтара, «быў падзеяй велізарнага палітычнага 
значэння» [4, с. 63], разгледзеў публікацыі першых 
нумароў выдання, у тым ліку тых, калі яно часо-
ва вымушана было выходзіць пад назвамі «Молот» 
(15 верасня – 6 кастрычніка 1917 г.) і «Буревестник» 
(8–27 кастрычніка 1917 г.). Прыярытэты друкавана-
га органа вызначаны ў тэматычных раздзелах, у якіх 
расказваецца аб дзейнасці СМІ ў перыяды Грама
дзянскай вайны, індустрыялізацыі і калектывізацыі 
сельскай гаспадаркі. С. В. Марцалеў акрэсліў ролю га-
зеты «Звязда» ў перадваенны, ваенны і пасляваен-
ны перыяды, прааналізаваў, якія тэмы яна ўзнімала 
ў 1950–60-я гг. 

У 1968 г. выйшаў калектыўны зборнік нарысаў 
«Наша “Звязда”, 1917–1967  гг.»  [5], падрыхтава
ны з нагоды 50-годдзя газеты. Пад адной воклад
кай апублікаваны ўспаміны супрацоўнікаў рэдак
цыі, артыкулы публіцыстаў і навукоўцаў. Нарысы 
храналагічна размешчаны ў раздзелах, якія адлюст
роўваюць вехі станаўлення і развіцця беларускага 
грамадства ў 1917–1967 гг. Каштоўнасць кнігі заклю-
чаецца ў тым, што гісторыя выдання, цесна перапле-
ценая з гісторыяй краіны, гучыць з вуснаў непас-
рэдных сведак гэтых падзей, у тым ліку журналістаў 
газеты. Зборнік дапаўняюць фотаздымкі, на якіх па-
казаны некаторыя факты тагачаснай рэчаіснасці. 
Пазіцыю выдання па ключавых з іх дэманструюць 
выявы старонак газеты. 

Выкладчыкі факультэта журналістыкі БДУ Р. В. Бу
лацкі, С. В. Говін і  І.  І. Сачанка ў 1979 г. апубліка
валі грунтоўнае даследаванне «Гісторыя беларус
кай журналістыкі»5. У ім сабрана інфармацыя пра 
ўсе перыядычныя выданні, што выходзілі на тэры
торыі Беларусі ў XX ст. Газета «Звязда» згадваецца  

ў многіх раздзелах вучэбнага дапаможніка, якія тэ
матычна падзелены паводле ключавых падзей. Аў
тары прыводзяць факталагічны матэрыял, звязаны 
з гісторыяй газеты, цытуюць журналісцкія публі
кацыі, даюць ацэнку дзейнасці друкаванага органа 
ў асноўныя перыяды развіцця краіны. 

Асабісты ўклад у  вывучэнне гісторыі айчын-
най журналістыкі, у тым ліку газеты «Звязда», унёс 
І. П. Макаловіч, які ў 1986–1989 гг. з’яўляўся галоў
ным рэдактарам гэтага найстарэйшага рэспублікан
скага выдання. У 1980 г. ён абараніў кандыдацкую 
дысертацыю «Друк Беларусі ў барацьбе за паскарэн-
не навукова-тэхнічнага прагрэсу ў прамысловасці 
(1971–1980 гг.)»6. Журналіст, літаратар, гісторык пра
аналізаваў нумары выдання за дзесяцігадовы пе-
рыяд, паказаў вопыт беларускіх друкаваных медыя 
ў выкананні буйных навукова-тэхнічных праграм, 
досвед газеты «Звязда» ў адлюстраванні дасягненняў 
навукі і тэхнікі, практыку шэфства над распрацоўкай 
матэрыялаў на аснове палімераў і іх укараненнем 
у вытворчасць. Зыходзячы з канкрэтных публікацый, 
аўтар зрабіў выснову аб эфектыўнасці прапаган
дысцкай і арганізатарскай функцый перыядычна-
га выдання ў развіцці прамысловасці ў прыватнасці 
і навукова-тэхнічным прагрэсе ў цэлым. Артыку-
лы ў цэнтральнай прэсе садзейнічалі больш хутка-
му ўвядзенню ў вытворчасць інавацыйных распра-
цовак. 

На аснове публікацый газеты «Звязда» была 
напісана кандыдацкая дысертацыя даследчыка 
айчыннай журналістыкі, гісторыі Беларусі мяжы 
XX–XXI стст., праблем нацыянальнага адраджэння 
і міжнацыянальных адносін А. Ф. Мяснікова «Роля 
друку БССР у ажыццяўленні ленінскіх прынцыпаў 
арганізацыі сацыялістычнага спаборніцтва (па матэ
рыялах рэспубліканскіх газет, 1971–1980 гг.)», абаро
неная ў 1987 г. Вучоны меў непасрэднае дачынен-
не да дзейнасці газеты: у яе рэдакцыі ён працаваў 
з 1978 па 2007 г. Аўтар вызначыў недахопы асобных 
медыя ў пытаннях развіцця і  ўдасканалення са
цыялістычнага спаборніцтва і шляхі выпраўлення 
гэтай сітуацыі, паказаў дзейнасць СМІ, у тым ліку га-
зеты «Звязда», па прапагандзе ленінскай тэарэтыч-
най спадчыны, ролю друку як калектыўнага агітатара 
ў мабілізацыі працоўных на выкананне дзяржаўных 
планаў, выявіў асноўныя формы арганізатарскай 
работы канкрэтных рэдакцый. Па  перакананні 
А. Ф. Мяснікова, «…надаючы галоснасці партый-

6Макалович И. П. Печать Белоруссии в борьбе за ускорение научно-технического прогресса в промышленности (1971–1980 гг.) : 
автореф. дис. … канд. ист. наук : 07.00.02. Минск, 1980. 24 с.

7Мясников А. Ф. Роль печати БССР в осуществлении ленинских принципов организации социалистического соревнования 
(по материалам республиканских газет, 1971–1980 гг.) : автореф. дис. … канд. ист. наук : 07.00.10. Киев, 1987. С. 12.

8Мяснікоў А. Ф. Гісторыя беларускай журналістыкі : вучэб.-метад. дапам. Мінск : Иппокрена, 2008. С. 59.
9Слука О. Г., Булацкий Г. В., Говин С. В. и др. Белорусская журналистика (1563–1917 гг.) : учеб.-метод. пособ. / под ред.: 

С. В. Говина, Д. Н. Дроздова. Минск : БГУ, 1997. 40 с.
10Слука А. Г. Беларуская журналістыка : вучэб. дапам. : у 3 ч. Ч. 1. Мінск : БДУ, 2000. 230 с. ; Ён жа. Беларуская журналістыка : 

вучэб. дапам. : у 3 ч. Ч. 2. Мінск : БДУ, 2003. 234 с. ; Ён жа. Беларуская журналістыка : вучэб. дапам. : у 3 ч. Ч. 3. Мінск : БДУ, 
2009. 398 с.

ныя ўстаноўкі і рашэнні, газеты “Звязда”, “Совет-
ская Белоруссия”, “Сельская газета” не заўсёды ўме
лі параўнаць вынікі работы працоўных калектываў, 
паказаць магчымасці паўтарэння вопыту. Інакш 
кажучы, ленінскія прынцыпы арганізацыі сацыя
лістычнага спаборніцтва не заўсёды атрымлівалі 
канкрэтнае практычнае ўвасабленне, а роля і зна-
чэнне іх прыніжаліся»7. Зыходзячы з дэталёвага ана
лізу публікацый, аўтар робіць выснову аб тым, што 
пэўныя кірункі сацыялістычнага спаборніцтва не 
адлюстроўваліся на старонках газет. У той жа час 
даследчык заўважыў імкненне СМІ прадэманстра-
ваць дасягненні працоўных Беларусі, раскрыць іх 
перадавы вопыт. 

У 2008 г. пад аўтарствам А. Ф. Мяснікова выйшаў 
вучэбна-метадычны дапаможнік для студэнтаў спе
цыяльнасці «журналістыка» Інстытута парламента
рызму і прадпрымальніцтва «Гісторыя беларускай 
журналістыкі», асобныя раздзелы якога прысвеча
ны станаўленню газеты «Звязда». Даследчык ана
лізуе ўмовы стварэння першага масавага выдання 
Беларусі, звяртае ўвагу на асоб, што мелі дачынен-
не да яго выпуску, характарызуе рубрыкі і змест ар
тыкулаў газет «Молот» і «Буревестник», вызначае ўп
лыў друкаванага органа на грамадскую свядомасць 
у пэўны гістарычны перыяд (1926–1941), разважае аб 
яго ўкладзе ў Вялікую Перамогу, подзвігу журналіс
таў-падпольшчыкаў, якія стваралі нумары ў  гады 
акупацыі, паказвае дзейнасць па аднаўленні народ-
най гаспадаркі пасля вайны. Пералічваючы заслугі 
газеты, А. Ф. Мяснікоў робіць выснову аб тым, што 
яе феномен заключаецца не столькі ў палітычнай 
арыентаванасці, сэнсавай скіраванасці і  высокай 
ступені ўздзеяння на шырокую аўдыторыю, колькі 
ва «“ўменні” знайсці агульную мову з беларускім на-
родам і тады, у 1917-м; і пазней – у 20-я – 30-я гады; 
і падчас грознай фашысцкай навалы – у 1941-м – 
1944-м гадах»8. 

Гісторыя з’яўлення газеты «Звязда» згадваецца 
і ў вучэбна-метадычным дапаможніку для студэнтаў 
замежнага аддзялення факультэта журналістыкі 
БДУ «Беларуская журналістыка (1563–1917  гг.)», 
які выйшаў у 1997 г.9 Больш грунтоўна і падрабяз-
на станаўленне перыядычнага выдання (з  1917 
па  2005  г.) апісана ў  трохтомным вучэбным да
паможніку доктара гістарычных навук, прафеса-
ра А. Г. Слукі «Беларуская журналістыка»10. Падчас 
аналізу пытанняў гісторыі, тэорыі і практыкі медыя, 

тэорыі ідэалогіі айчыннай дзяржаўнасці, работы над 
навуковымі працамі і выступленняў на навукова-
практычных канферэнцыях даследчык рэгулярна 
звяртаецца да газеты «Звязда» – яе мінулага і су
часнасці. 

З гісторыяй і рэдакцыйнай дзейнасцю выдан-
ня звязана публіцыстычная і навуковая біяграфія 
прафесара кафедры медыялогіі факультэта журна
лістыкі БДУ Т. У. Падаляк. На працягу многіх гадоў 
яна сумяшчала навукова-даследчую працу з жур
налісцкай работай: у  1992–2012  гг. займала роз-
ныя пасады ў газеце «Звязда». У 1998 г. Т. У. Пада-
ляк абараніла кандыдацкую дысертацыю «Духоўнае 
станаўленне асобы і  сродкі масавай інфармацыі: 
канструктыўныя і дэструктыўныя тэндэнцыі сучас
най беларускай публіцыстыкі» [6], у 2019 г. – доктар-
скую дысертацыю «Аксіялогія сучаснай беларускай 
журналістыкі» [7]. Раскрываючы праблематыку сён
няшняй медыясферы, аўтар нярэдка спасылаецца на 
публікацыі выдання, згадвае некаторыя вехі гісто
рыі газеты ваеннага і пасляваеннага этапаў, прыво
дзіць яе вопыт у працэсе аптымізацыі медыйнай сфе-
ры ў XXI ст. Дзейнасць друкаванага органа перыяду 
Вялікай Айчыннай вайны тэзісна ахарактарызава
на і ў манаграфіі «Аксіялогія сучаснай беларускай 
журналістыкі»  [8], якая прысвечана даследаванню 
каштоўнасцей галоўнага сацыякультурнага інстыту
та грамадства і медыйнай актуалізацыі дакумента
лізму. Аўтар робіць акцэнт на важнасці публіцыстыкі 
ў экстрэмальных абставінах, у якіх беларускі народ 
апынуўся ў 1941–1944 гг., яе ідэалагічнай, прапа
гандысцкай і выхаваўчай функцыях і прыводзіць 
у прыклад выхад газеты «Звязда» ў падпольным Мін
ску і партызанскай зоне. Асаблівая ўвага ўдзяляецца 
пытанню ўвекавечання подзвігу журналістаў-пад
польшчыкаў, грамадзян, якія, рызыкуючы ўласным 
жыццём і лёсамі блізкіх, аддавалі пад рэдакцыю 
свае кватэры, упершыню ў гістарыяграфіі айчын-
най журналістыкі ўздымаецца праблема надзя
лення выдання мемарыяльным характарам. Каш
тоўнасць маюць прыведзеныя ў навуковай рабоце 
ўспаміны тых, хто прымаў удзел у выпуску і рас
паўсюджванні падпольнай газеты. Публікацыі таго 
перыяду Т. У. Падаляк называе дакладным даку
ментам часу і звяртае ўвагу на тое, што героіка-пат
рыятычная тэматыка застаецца адной з прыярытэт
ных на старонках сучаснага выдання. Як адзначае 
даследчыца, «…з пачатку 1990-х гг. газета “Звязда” 
з’яўляецца лідарам у асвятленні ваенна-патрыятыч
най тэматыкі: незалежна ад “вятроў перамен” вы-
данне адстойвала гістарычную праўду. І ў XXI ст.  
газета працягвае традыцыі “Звязды”-партызанкі: 
шырока адлюстроўвае падзеі і праблематыку Вялі
кай Айчыннай вайны, выхоўвае ў новых пакаленнях 
патрыятызм, гонар за гераічнае мінулае Радзімы. 
І  гэта асабліва важна ў  сітуацыі, калі ўсё часцей 
праяўляюцца тэндэнцыі перапісаць гістарычную 

праўду вайны, перагледзець яе вынікі» [8, с. 131]. 
У вывучэнні гісторыі газеты «Звязда» ваеннага пе-
рыяду вялікае значэнне маюць таксама кнігі ўспа
мінаў журналістаў-падпольшчыкаў Г. В. Будая [9], 
Я. М. Савіцкай [10] і А. С. Шурпача [11; 12]. Я. М. Са
віцкая і А. С. Шурпач непасрэдна ўдзельнічалі ў ства
рэнні выдання ў гады вайны. 

Да 100-годдзя газеты «Звязда» ў 2017 г. калекты-
вам рэдакцыі было падрыхтавана навукова-папу
лярнае выданне «“Звязда”: гісторыя газеты – гіс
торыя краіны (падарожжа праз стагоддзе)»  [13]. 
У храналагічным парадку ў ім прадстаўлены ключа
выя падзеі, якія адбыліся ў рэспубліцы і свеце з 1917 
па 2017 г. Аўтары робяць акцэнт на тым, як журналісты 
адлюстроўвалі працэсы і з’явы, што мелі месца ў та-
гачасным грамадстве, вызначалі жыццё беларускага 
народа, а часам і ўсяго чалавецтва. У гэтым сэнсе 
назва кнігі цалкам адпавядае яе канцэпцыі. Кожны 
раздзел, прадстаўлены канкрэтным дзесяцігоддзем, 
багата праілюстраваны фотаздымкамі з фондаў Бела
рускага дзяржаўнага архіва кінафотафонадакумен
таў, архіва рэдактара аддзела фотаілюстрацый рэ
дакцыі газеты «Звязда» А. В. Клешчука, а гістарычныя 
факты пацвярджаюць яскравыя і выразныя цытаты 
з публікацый перыядычнага выдання. Нумары га
зеты (за выключэннем матэрыялаў за 1917 г., част
кова за 1918 і 1941–1944 гг.), у тым ліку яе электронны 
архіў, якія захоўваюцца ў Нацыянальнай бібліятэцы 
Рэспублікі Беларусь, з’яўляюцца ўнікальнай крыніцай 
інфармацыі па вывучэнні гісторыі краіны.

Даследуючы гісторыю станаўлення і  развіцця 
беларускай кінакрытыкі ў кантэксце нацыяналь-
най журналістыкі, Л. П. Саянкова-Мяльніцкая пра
аналізавала публікацыі газеты «Звязда» ў доктарскай 
дысертацыі «Кінакрытыка ў беларускай журналіс
тыцы: гісторыя, тэорыя, медыяпрактыкі», абаро
ненай у  2022  г. Загадчык кафедры літаратурна-
мастацкай крытыкі факультэта журналістыкі БДУ 
выявіла асаблівасці перыядычных выданняў краі
ны ў рэпрэзентацыі кінамастацтва, вызначыла ме
дыяпрактыкі, асноўныя медыястратэгіі, аксіялагіч
на-ацэначныя падставы і наратыўныя прынцыпы 
кінакрытыкі ў нацыянальных друкаваных СМІ. У на
вуковай рабоце праведзены грунтоўны аналіз пуб
лікацый на прадмет адлюстравання ў іх кінакрытыкі 
1917–2022  гг. Як  заўважае Л.  П.  Саянкова-Мяль
ніцкая, «у 1920-х гг. у газеце “Звезда”, пачынаючы 
з кінааб’яў і невялікіх заметак, паступова ствараўся 
канстатацыйна-ацэначны від крытыкі» [14, с. 60]. 
Даследчыца характарызуе рубрыкі, у  якіх у  роз-
ны час журналісты газеты «Звязда» пісалі аб кіне
матографе, называе прозвішчы аўтараў, у тым ліку 
першых кінакрытыкаў выдання. 

Многія невядомыя старонкі з  гісторыі газе-
ты адлюстраваны ў публікацыях Я. І. Бараноўскага 
і В. Д. Селяменева. У прыватнасці, у матэрыяле «У спі
се рэпрэсіраваных не значыцца. Жыццё скончыў  

самагубствам» (Звязда. 2001. 10 жн.) аўтары паказалі, 
як склаўся лёс рэдактараў газеты «Звязда» В. Ф. Аш
марына (1920–1921), Н. М. Ленцнера (1934–1935), 
Р. Н. Брагінскага (1932–1934) і інш. Біяграфіям рэ
дактараў газеты гісторыкі-архівісты прысвяцілі шэ
раг даследаванняў, дапаўняючы існуючую інфар
мацыю новым дакументальным матэрыялам. Яны 
займаліся вывучэннем і многіх іншых пытанняў, 

звязаных з гісторыяй выдання: вызначалі, кім былі 
першыя падпісчыкі гэтага СМІ (Звязда. 2015. 4 ліст.), 
аналізавалі працэс яго пераўтварэння з гарадской 
газеты ў рэспубліканскую (Звязда. 2007. 1 сак.), вы
святлялі абставіны і матывы стварэння друкаванага  
органа (Звязда. 2007. 9 лют.). Рэгулярна да мінула
га газеты ў сваіх публікацыях звяртаюцца і сучас
ныя журналісты. 

Заключэнне

На працягу больш чым стогадовага перыяду га-
зета «Звязда» з’яўляецца прадметам навуковага ін
тарэсу шырокага кола даследчыкаў. Пазіцыя дру-
каванага органа адносна розных падзей і працэсаў, 
якія адбываюцца ў грамадстве, гісторыя выхаду га-
зеты ў пагранічных умовах, спалучэнне класічных 
традыцый журналістыкі і сучасных медыяінавацый 

асэнсаваны ў дысертацыях, манаграфіях, навукова-
папулярных выданнях, нарысах, творах мемуарнай 
літаратуры, публікацыях у зборніках матэрыялаў 
канферэнцый, перыядычным друку. Гісторыя газеты 
«Звязда» адметная ўнікальнымі фактамі, якія маюць 
каштоўнасць і для сённяшніх даследчыкаў айчыннай 
журналістыкі, прадстаўнікоў медыйнай супольнасці. 

